
Propis posebnog darivanja supruzi za Dan žena
Pitanje:

Kakav je propis ako svojoj supruzi ukažem posebnu pažnju (putem poklona, izlaska, zabave, op. rev) za Dan žena tj. osmog marta?

Odgovor:

Hvala Allahu Gospodaru svjetova, neka su salavat i selam na Muhammeda i njegove ashabe, a zatim:

Ono što se među svijetom naziva Danom žena, koji se svake godine, osmog marta, posebno obilježava je samo jedna u nizu novotarija koje su se raširile među muslimanima. A razlog prihvatanja takvih praznika je nepoznavanje vjere i vjerskih propisa, te slijeđenje zapada u svemu što od njih dolazi.

Poslanik, sallallahu alejhi ve sellem, kaže: „Ko uvede novu stvar koja u vjeri nema osnova, to mu se odbija.“ (Muttefekun alejhi)

Nijedna novotarija nije uvedena, a da neki od sunneta nije zapostavljen, zato Poslanik, sallallahu alejhi ve sellem, veli: „Nijedan narod nije uveo određenu novotariju u vjeri, a da u isto vrijeme nije zapostavio neki od sunneta, zato se čvrsto držite sunneta, jer je to bolje od uvođenja novotarije.“ (Ahmed)

Na osnovu jakih i čvrstih argumenata zaključuje se da, pored obilježavanja ramazanskog i kurbanskog bajrama, nije dozvoljeno obilježavanje niti jednog drugog praznika, jer su praznici striktno i precizno određeni vjerozakonom.
Allah Uzvišeni veli: Svakoj vjerskoj zajednici propisali smo vjerozakon prema kojem se trebala vladati. (El-Hadždž, 67)

Lijep odnos prema ženi i ukazivanje počasti je propisano i naređeno islamom. Uzvišeni veli: I prema njima se na najljepši način ophodite. (En-Nisa, 19)

A Poslanik, sallallahu alejhi ve sellem, kaže: „Među vama su najbolji oni koji se najbolje ophode prema svojoj porodici (ženi), a ja sam u tome najbolji.“ (Tirmizi)

Zato je obaveza na mužu da u svim prilikama i vremenima ukazuje pažnju i počast svojoj supruzi, a ukazivanje te počasti posebno u jednom danu je novotarija i uvođenje u vjeru onoga što nije od nje.

